
Efni: Umsögn laganefndar L.M.F.Í. um 384. mál, þskj. 520, 145. löggjafarþing 
2015-2016, Frumvarp til laga um breytingu á lögum um vexti og verðtryggingu, 
lögum um Seðlabanka Íslands og lögum um neytendalán (erlend lán, 
varúðarreglur).

Laganefnd Lögmannafélags Íslands hefur farið yfir ofangreint frumvarp og telur rétt 
að koma á framfæri einni ábendingu.

I. Almenn atriði

Svo sem fram kemur í athugasemdum við frumvarpið byggist það að hluta á tillögum 
nefndar sem falið var að endurskoða bann íslenskra laga við gengistryggingu, m.a. 
með hliðsjón af rökstuddu áliti Eftirlitsstofnunar EFTA frá 22. maí 2013, og fjalla um 
innleiðingu varúðarreglna vegna hættu sem fjármálakerfinu stafar af erlendum lánum. 
Í frumvarpinu felst meðal annars að bann laga nr. 38/2001 um vexti og verðtryggingu 
við gengisbindingu lána í íslenskum krónum í erlendri mynt er aflagt, en á sama tíma 
gerðar breytingar á lögum nr. 33/2013 um neytendalán, sem miða að því að 
takmarka þá áhættu, sem neytendur geta staðið frammi fyrir, þegar slíkar 
skuldbindingar eru annars vegar.

II. Athugasemdir við einstakar greinar

Laganefnd LMFÍ sér ekki ástæðu til að gera sérstakar athugasemdir við einstakar 
greinar, aðrar en 3. gr. frumvarpsins. Í ákvæðinu, og svo sem fram kemur í 
athugasemdum frumvarpsgreinarinnar, er í fyrsta lagi gert ráð fyrir að Seðlabankinn 
geti takmarkað útlán lánastofnana tengd erlendum gjaldmiðlum til óvarinna aðila með 
því að ákveða annars vegar að hlutfall slíkra útlána af heildarútlánasafni 
lánastofnunar, hvort sem er í heild eða til einstakra flokka óvarinna lántaka, sé undir 
tilteknum mörkum. Þá er í öðru lagi gert ráð fyrir að Seðlabankinn fái heimildir til þess 
að ákveða hámarks- eða lágmarkstíma lána sem tengd eru erlendum gjaldmiðlum og 
veitt eru til óvarinna aðila. Að lokum er gert ráð fyrir að Seðlabankinn geti tilgreint 
tegundir trygginga sem viðurkenndar eru vegna lána tengdum erlendum gjaldmiðlum. 
Samkvæmt 3. gr. frumvarpsins er þetta heimilt í „þágu fjármálastöðugleika" án frekari

1 I

mailto:nefndasvid@althingi.is


LAGANEFND L.M.F.Í.

tilgreiningar, þ.á m. hvort þessi áskilnaður um „fjármálastöðugleika" taki til allra 
ofangreindra þátta, eða aðeins þess fyrsta.

Í almennum athugaemdum frumvarpsins segir enn fremur í þessu samhengi:

„Eins og að framan greinir er það megintilgangur frumvarpsins að samræma 
heimildir til að veita lán í erlendum gjaldmiðlum og gengistryggð lán í íslenskum 
krónum með tilgreinda almannahagsmuni að leiðaljósi. Það verður því ekki talið 
að farið sé í bága við 75. gr. stjórnarskrárinnar. Í  því sambandi skal athygli vakin 
á að dómar Hæstaréttar sem varðað hafa ólögmæti gengistryggðra lána hafa ekki 
gefið tilefni til að ætla að bannið gangi gegn atvinnufrelsisákvæði 
stjórnarskrárinnar eða öðrum ákvæðum hennar. Það verður enn fremur talið að 
löggjafinn geti falið Seðlabanka Íslands það vald sem um er rætt í 3. gr. 
frumvarpsins, enda er áskilið að reglurnar verði ekki settar í öðrum tilgangi 
en þeim að mæta aðstæðum sem líklegar eru til að ógna 
fjármálastöðugleika eða hafa óæskileg áhrif á fjármálakerfið.“

Laganefnd LMFÍ tekur ekki sérstaka afstöðu til þess, í þessari umsögn, hvort 
stjórnskipuleg áhöld geti verið á því að takmarka erlend og/eða gengistryggð lán. Á 
hinn bóginn er ljóst, að að því marki sem slíkt yrði mögulega talið, þá leiðir af 
réttarframkvæmd að löggjafinn yrði að mæla fyrir um meginlínur þar sem fram komi 
umfang og takmörk mögulegrar skerðingar, sbr. svokallaðar lagaáskilnaðarreglur 
stjórnarskrár. Í þessu samhengi er og til þess að líta, að eins og frumvarpið er úr 
garði gert, þá leggja lög, ólíkt því sem áður var, ekki bann við gengisbindingu, en 
heimila á hinn bóginn stjórnvöldum heimildir til takmörkunar í þeim efnum. Laganefnd 
LMFÍ telur, öllu ofangreindu til samræmis, áhöld um hvort framsalsheimild sem þessi, 
sem er bundin við það eitt að vera „í þágu fjármálastöðugleika", án frekari 
tilgreiningar og fyrirmæla/afmörkunar, kynni að standast, ef á reyndi.

III. Lokaorð.

Laganefnd LMFÍ leggur til að þingmálið verði skoðað betur í samræmi við 
ofangreinda ábendingu og athugasemdir.

Fulltrúar laganefndar LMFÍ eru reiðubúnir að koma á fund nefndarinnar til að fara yfir 
umsögnina ef þess er óskað.

Virðingarfyllst, 

f.h. laganefndar LMFÍ

Stefán A. Svensson hrl., formaður Eiríkur S. Svavarsson hrl.

